
 

 

 

Sujet 1984 : mer fyre ..., mer fyre nit ... 

Vo Schönebuech bis Ammel, 

vom Bölche bis zum Rhy, 

hai alli Gmeinde gfeschtet, 

numme d Lieschtler hais losy. 

Die Fyre si jetz endgültig dure, 

mer deue no s letscht mol drüber schnure. 

Drum laufe mer hüür als Margritli mit, 

ganz verrupft vom Froge ... 

fyre mer ...? oder fyre mer nit ...? 

Z Lieschtel, weisch, es isch halt eso, 

hätte d Chinder selle cho! 

D Lehrer hai organisiert, oh weh, oh weh ... 

vor Helligkeit hesch d Fackle chuum gseh. 

Drummle und Pfyffe im Stedtli heech ghört, 

d Chinder hai gsunge, dr Chrischpi het gschroue, 

wärs nit nach em Fyrobe gsi, d Zyt hätt mi groue. 

Do würdi jetz säge: 

„ Die Einte chönnes, ... die Andere chönnes nit! „ 

74 Eiche hai müesse ane! 

He jo, im Schänzli bruchts e Wald, nundefahne! 

D Eiche si cho, gsund und noni suur, 

aber vonere Pflanzbewilligung kei Spuur! 

Jetz hirne si, eusi Höche, ohä Lätz! 

Wo ane mit däm ville Gwächs? 

Eine het e Souidee, die chönnte mer de Gmeinde geh! 

Die chönne denn entscheide ... 

pflanze mer se ...? oder pflanze mer se nit ...? 

Öppis Anders: 

Als Huusfrau gosch jetz rächt uf d Schnure, 

jetz mues dr Huushalt in dr halbe Zyt dure. 

Punkt Zähni muesoh am Radio hocke, 

äs Fan vom Born hauts di glatt us de Socke. 

Wenn de Glück hesch, chunsch dure 

und chasch mit em Pumuckl schnure. 

Es git wienes Fieber mit dr Zyt ... 

Bini uf dr Leitig ...? oder bin is nit ...? 

 

 

no Eine: 

Dr Frau Uchtenhage gohts an Chrage, 

wiene "Stich" schlots ere uf e Mage. 

Dr Stich isch do, d Uchtenhage cha go,  

in vier Johr cha si wieder cho! 

Nach em Motto: 

Längte ere ...? oder längts ere nit 

und dr Letscht: 

Dr neui KAPO - Poschte sig an dr Mühligass ygrichtet, 

das het eus chürzlig d BZ brichtet. 

Nummerierti Chäschte und Pult hai si dort ynebout, 

aber dr Nummere 13 het keine rächt drout. 

An de Oeffnigszyte, das weiss me bis hütt, 

änderet vorläufig nüt. 

Oeppis weiss me noni gnau, zur Zyt: 

Schaffe si am 13. ...? oder schaffe si nit ...? 


